
 � Ermənistanın işğalçılıq siyasətinin ifşası və yeni 
əsrin böyük cinayəti sayılan etnik təmizləmə və soyqırımı 
əməllərinin bütün dünyaya tanıdılması Azərbaycan 
dövlətinin ən ümdə vəzifələrindən biridir. Ərazimizin 20 
faizini işğal altında saxlayan təcavüzkar Ermənistanın 
beynəlxalq hüquq müstəvisində məğlubiyyətə düçar 
olması Azərbaycan Respublikasının qələbəsidir. Bu gün 
reallıq ondan ibarətdir ki, işğalçı rejim getdikcə daha çox 
təcrid olunur.

Müasir Azərbaycan dövlətinin 
qurucusu, ümummilli lider Heydər 
Əliyev siyasi hakimiyyətə qa-
yıdışından sonra qısa zaman 
kəsiyində Ermənistanın dövlət 
səviyyəsində apardığı böhtanla-
ra və yalanlara tutarlı cavablar 
vermiş və milli maraqlarımızın 
təmin olunmasına yönəlmiş xarici 
siyasət yürütmüşdü. Xüsusilə 
də ATƏT-in Lissabon (Portuqa-
liya) sammitində qəbul olunmuş 
tarixi qərar Ermənistan üçün ağır 
zərbə olmuşdur. Çünki sammitin 
yekun qərarında Azərbaycanın 
ərazi bütövlüyünün təmin olun-
masından, qaçqın və məcburi 
köçkünlərimizin öz doğma yurdla-
rına qaytarılması məsələlərindən 
söhbət gedirdi. Ən əsası, 

Ermənistan – Azərbaycan, Dağlıq 
Qarabağ münaqişəsinin nizama 
salınmasının baza formulu məhz 
bu görüşdə müəyyən edilmişdi. 
Belə bir qərarın qəbul edilməsinə 
nail olmaqla ümummilli lider 
Heydər Əliyev Azərbaycanın 
dünya birliyi tərəfindən müdafiə 
olunmasını təmin etmişdi. 

Əlbəttə, belə bir qərarın 
qəbul olunması rəsmi İrəvanı 
razı sala bilməzdi və Ermənistan 
nümayəndə heyəti bütün gücünü 
işə salmaqla, yekun bəyanatın 
qəbul edilməsinə mane olmağa 
çalışmışdı. Vəziyyəti həm də bu 
fakt çətinləşdirirdi ki,  ATƏT-də 
bu və ya digər qətnamələrin 
qəbulunda konsensus prinsipi 
vacibdir. Yəni dövlətlərdən biri hər 

hansı bir prinsipə "yox" deyərsə, 
o zaman həmin sənəd qəbul 
olunmur. Lakin həmin dövrdə 
ümummilli lider Heydər Əliyev 
çox böyük qətiyyət nümayiş 
etdirərək, sözügedən sənədin 
qəbul olunmasını təmin etmişdi. 
Ermənistan "veto" hüququn-
dan yararlanaraq, münaqişənin 
tənzimlənməsi ilə bağlı sənəddə 

Azərbaycanın ərazi bütövlü-
yünün təminatı məsələsinin öz 
əksini tapmamasına çalışırdı. 
Ancaq ulu öndər Heydər Əliyev 
beynəlxalq normaları çeynəyən 
işğalçı Ermənistanın mövqeyinə 
cavab olaraq bildirmişdi ki, 
Azərbaycan heç bir halda, 
Dağlıq Qarabağ məsələsində 
güzəştə getməyəcək. Böyük 
siyasi xadim Heydər Əliyev 
Lissabon sammitində çıxı-
şında Ermənistanın BMT-nin 
nizamnaməsinə, ATƏT-in 
prinsiplərinə, beynəlxalq hüqu-
qa əsaslanan bir qərarın qəbul 
edilməsindən boyun qaçırdığını 
vurğulayaraq, birmənalı şəkildə 
bildirmişdi ki, erməni tərəfinin 

başladığı münaqişə Azərbaycan 
xalqını çox böyük fəlakətlərə və 
iztirablara məruz qoyduğu kimi, 
erməni xalqını da ağır vəziyyətə 
salmışdır. 

Ulu öndər çıxışında ATƏT-
in Lissabon Zirvə görüşünün 
iştirakçısı olan dövlət və hökumət 
başçılarını Avropada sürəkli və vi-
ranedici regional münaqişələrdən 

biri olan Ermənistan –Azərbaycan 
münaqişəsinin tezliklə aradan 
qaldırılması üçün səylərini 
əsirgəməməyə çağırmış və Av-
ropada sülh, sabitlik və xalqların 
firavanlığı naminə bütün tədbirləri 
görməyin hamının müqəddəs 
borcu olduğunu diqqətə çatdır-
mışdı. Həyata keçirilən çevik və 
praqmatik siyasət nəticəsində 
işğalçı dövlət istisna olmaq-
la, ATƏT-in üzvü olan 53 Av-
ropa ölkəsi Dağlıq Qarabağ 
probleminin həll edilməsində 
Azərbaycanın milli mənafelərini 
əks etdirən prinsipləri açıq şəkildə 
dəstəkləmişdi. Bu isə o demək 
idi ki, işğalçı Ermənistan istis-
na olmaqla ATƏT-ə üzv bütün 

dövlətlər Azərbaycanın ərazi 
bütövlüyünü dəstəkləyir, Dağlıq 
Qarabağı onun bir hissəsi kimi ta-
nıyır. Qətiyyətlə təsdiqləmək olar 
ki, Azərbaycan və Ermənistan 
respublikalarının ərazi bütövlüyü, 
Azərbaycanın tərkibində Dağlıq 
Qarabağa yüksək muxtariyyət 
statusunun verilməsi, Dağlıq 
Qarabağın bütün əhalisinin 
təhlükəsizliyinin təmin edilməsi 
prinsiplərinin qəbul edilməsi 
Heydər Əliyev diplomatiyasının 
Ermənistan dövləti və bütün 
erməni diasporu üzərində parlaq 
qələbəsi kimi qiymətləndirilmişdi. 
Belə  prinsiplərin qəbul olun-
ması münaqişənin sülh yolu ilə 
həlli üçün dünya dövlətləri və 
beynəlxalq təşkilatlar tərəfindən 
dəstəklənən ədalətli hüquqi 
bünövrənin yaradılmasını təmin 
etmiş və vasitəçilərin vəzifələri 
müəyyən olunmuşdu.

Bu, bir faktdır ki, usta dip-
lomat, məharətli siyasi xadim 
Heydər Əliyevin Azərbaycanla 
bağlı qərarın verilməyəcəyi 
təqdirdə yekun bəyannaməyə 
imza atmayacağını söyləməsi və 
irəli sürdüyü arqumentlər ATƏT 

ölkələrini inandırmış və son 
nəticədə ATƏT-in Minsk qrupunun 
həmsədrləri institutunun yaradıl-
ması məsələsi həllini tapmışdı. 
1997-ci ilin aprel ayından etibarən 
həmsədrlərin bölgəyə səfərləri 
intensiv xarakter almağa baş-
lamış və 1997-ci il iyunun 1-də 
həmsədrlər Dağlıq Qarabağ 
münaqişəsinin nizamlanmasına 
dair hərtərəfli saziş layihəsini 
təqdim etmişdilər. Həmin layihəyə 
əsasən, silahlı münaqişə da-
yandırılmalı və Dağlıq Qaraba-
ğın statusuna dair razılaşma 
əldə edilməli idi. Azərbaycan 
tərəfinin sözügedən sənədlərin 
mahiyyəti ilə bağlı konstruktiv 
məsləhətləşmələrə başlamağa 
hazır olmasına baxmayaraq, 
Ermənistan tərəfi təklif olunan 
yanaşmanı rədd etdi və rəsmi 
İrəvan bu qeyri-sağlam mövqeyini 
hələ də davam etdirir.  

Bir sözlə, Lissabon 
sammitində yekun sənədin qəbul 
olunması Azərbaycan diplomati-
yasının parlaq qələbəsi kimi tarixə 
düşdü. Xüsusilə də Azərbaycanın 
milli maraqlarına cavab verən 
prinsiplərin yekun sənəddə öz 

əksini tapması Ermənistanın 
yalanlarına və böhtanlarına 
tutarlı cavab verilməsi baxımın-
dan böyük əhəmiyyət kəsb edir. 
Lissabon sammitinin əhəmiyyətini 
qiymətləndirərkən ulu öndər 
Heydər Əliyev bildirmişdir: “Lissa-
bon Zirvə görüşünün Azərbaycan 
üçün böyük əhəmiyyəti bir də 
ondan ibarətdir ki, biz həmin top-
lantıda Ermənistan – Azərbaycan 
münaqişəsinin mahiyyətini açıb 
həm zirvə görüşünün iştirak-
çılarına, həm də bütün dünya 
ictimaiyyətinə bildirdik”. Buna 
görə də, əminliklə deyə bilərik ki, 
Lissabon sammiti Azərbaycanın 
Dağlıq Qarabağ münaqişəsinin 
həlli ilə bağlı beynəlxalq aləmdə 
qazandığı uğurların başlanğıcının 
əsasını qoymuşdu və hazırda 
rəsmi Bakı münaqişənin həll olun-
masında məhz bu sənəddə əks 
olunan prinsiplərə əsaslanaraq 
ərazi bötüvlüyünün bərpa 
edilməsinə çalışır. 

Səbuhi MƏMMƏDOV,  
“Xalq qəzeti”

Ermənistana sarsıdıcı  
diplomatik zərbə

LISSABON BƏYANNAMƏSI –  

“G-20”-nin ARGENTINA SAMMITI: 

“G-20” və ya “Böyük iyirmilik” 
dünyanın ən böyük iqtisadiyyatına 
malik 19 ölkəsindən və Avropa 
İttifaqından (Aİ) ibarətdir. Dünya 
üzrə ümummilli məhsul istehsalı-
nın 85 faizi, dünya ticarətinin 75 
faizi, beynəlxalq sərmayələrin 80 
faizi və dünya əhalisinin 66 faizi 
məhz “G-20”-nin payına düşür. 
Xatırladaq ki, “Böyük iyirmiliy”in 
formatını Kanadanın keçmiş Baş 
naziri Pol Martin təklif etmişdi. 
Məqsəd beynəlxalq maliyyə 
məsələlərinə dair problemlərin 
müzakirə edilməsi və çıxış yol-
larının birlikdə axtarılmasından 
ibarətdir. “G-20” rəsmi olaraq, 
1999-cu ildən fəaliyyət göstərir 
və ilk sammitini həmin ilin dekabr 
ayında keçirmişdi. Qrup dünya-
nın qarşısında dayanan qlobal 
çağırışları, həmçinin ən yüksək 
səviyyədə beynəlxalq maliyyə 
sabitliyinə təsir göstərəcək 
məsələləri müzakirə edir və han-
sısa təşkilatın səlahiyyətlərindən 
kənara çıxan problemlərin həllinə 
çalışır. Məcburedici qaydaların ya-
radılması imkanlarının olmaması-
na baxmayaraq, “Böyük iyirmiliy”ə 
üzvlük hər bir dövlətə dünya 
siyasətinə öz töhfəsini verməyə 
şərait yaradır. “G-20” tədbirlərində 
yalnız üzv ölkələr deyil, dəvət 
olunan dövlətlər də iştirak edirlər. 

Buna misal olaraq "G-20 Antal-
ya" sammitində Azərbaycanın da 
dəvət olunmasını qeyd edə bilərik. 

Sayca 13-cü sammit olan 
Argentina görüşündə də dün-
ya ictimaiyyəti beynəlxalq 
münasibətlər üçün əhəmiyyət 
kəsb edən məsələlərin müzakirə 
ediləcəyini və konkret qərarların 
qəbul olunacağını gözləyirdi.  

Bəs Argentina sammitində 
liderlər hansı qlobal məsələləri 
müzakirə etdilər? Sammit 
təşkilatçıları görüşöncəsi açıqla-
mışdılar ki, “G-20” infrastruktur 
inkişaf, əmək münasibətlərinin 
gələcəyi və qida təhlükəsizliyi kimi 
məsələləri müzakirə edəcəklər. 

Təbii ki, sammitdə təkcə 
gündəlikdə dayanan məsələlər 
müzakirə olunmur. Dövlət başçıları 
ikitərəfli və çoxtərəfli münasibətləri 
əhatə edən məsələlər barədə 
də müzakirə aparır və müəyyən 
razılaşmalara imza atırlar. 
Budəfəki sammit də istisna 

olmadı, beynəlxalq ictimaiyyətin 
diqqətini çəkən mümkün ikitərəfli 
görüşlərin keçirilib-keçirilməyəcəyi 
diqqət mərkəzində saxlanıl-
dı və müxtəlif proqnozlar irəli 
sürüldü. Xüsusilə də ABŞ və 
Rusiya prezidentlərinin sammit 
çərçivəsində mümkün görüşü 
ətrafında xeyli müzakirələr aparıldı 
və belə bir görüşün keçiriləcəyi 
təqdirdə bir sıra beynəlxalq 
əhəmiyyətli problemlərə dair 
müəyyən münasibətlərin sərgilənə 
biləcəyinə ümid ifadə olundu. 

Lakin iki dövlət rəhbərinin 
görüşü baş tutmadı, bununla belə, 
sammit çərçivəsində keçirilən digər 
ikitərəfli görüşlər bir sıra aktual 
məsələlər barədə razılıq əldə olun-

ması ilə nəticələndi. Məsələn, ABŞ 
Meksika və Kanada ilə çoxmilyardlı 
müqavilə imzalamağa nail oldu, Ru-
siya lideri isə Səudiyyə Ərəbistanı 
krallığının vəliəhdi ilə görüşündən 
sonra dünya neft birjalarında “qara 
qızıl”ın sürətli ucuzlaşması prosesi 
dayandı. Bundan əlavə, sammitdə 

məlum oldu ki, gələn il Rusiya və 
Səudiyyə Ərəbistanının birgə fondu 
vasitəsilə Rusiyadakı infrastruktur 
layihələrinə 2019-cu ildə 2 milyard 
dollar əlavə sərmayə qoyulması 
planlaşdırılır. Bütün bunlar belə 
deməyə əsas verir ki, “G-20” 
məcburedici mexanizmlərə malik 
olmasa da, beynəlxalq əhəmiyyətli 
məsələlərin müzakirəsi və müəyyən 
razılıqların əldə olunması üçün mü-
hüm siyasi platforma olaraq qalır. 

Bir sözlə, “G-20” sammiti 
artan geosiyasi gərginlik və yeni 
ciddi qlobal çağırışların möv-
cudluğu şəraitində keçdi. Heç 
kimə sirr deyil ki, maliyyə bazar-
larının qloballaşma səviyyəsinin 
artması böhranlı proseslərin 

yayılmasını sürətləndirir. Yeni 
rəqəmsal maliyyə texnologiya-
larının da inkişafı bir tərəfdən 
tərəqqiyə səbəb olsa da, digər 
tərəfdən bədməramlı niyyətlərə 
xidmət edən addımların atılması 
sayəsində yeni risklərin mey-
dana gəlməsinə şərait yaradır. 
Mütəxəssislər vurğulayırlar 
ki, 2008-ci il böhranının əsas 
səbəbləri də dərinləşməkdədir. 
Belə ki, artan qlobal disbalans 
və borcun artması artıq təhlükəli 
səviyyədədir. Bundan başqa, 
dünyada proteksionizm (protek-
sionizm milli iqtisadiyyatın sti-
mullaşdırılmasına, daxili bazarın 
xarici rəqabətdən qorunmasına 
yönəldilmiş dövlət siyasətidir) 
meyillərinin güclənməsi 
nəticəsində iqtisadi artımın qarşı-
sının alınması riski də yüksəlir. 

Məlumdur ki, “G-20”-nin 
2008-ci ilin noyabr ayında keçiril-
miş sammitində məhdudlaşdırıcı 
tədbirlərdən imtina barədə qərarın 
qəbul edilməsi proteksionizm 
siyasətinin artmasının qarşısını 
ala bilməmişdi. Belə ki, 2008-ci 

ildən 2016-cı ilədək dünyada 1671 
məhdudlaşdırıcı qərarın qəbul 
edildiyi məlumdur. “G-20”-nin ötən 
il keçirilmiş Hamburq sammitində 
də yeni məhdudlaşdırıcı qərarların 
qəbul edilməməsi barədə razılıq 
əldə olunmamış və hətta həmin 
görüşdə ilk dəfə olaraq proteksio-
nizm siyasətinin ticari müdafiədə 
qanuni alət rolu qeydə alınmışdı. 

Hesablamalar 2018-ci ilin may 
ayından oktyabr ayınadək “G-
20” ölkələrində məhdudlaşdırıcı 
qərarlar nəticəsində idxal həcminin 
481 milyard dollara çatdığını 
göstərir. Məhdudlaşdırıcı tədbirlər 
dünyada rəqəmsal geriləmənin 
və informasiya təhlükəsizliyi 
risklərinin də artmasına yol açır. 
Təsadüfi deyil ki, ABŞ, Çin, Kana-
da, Rusiya, Almaniya, Böyük Brita-
niya, Fransa və Hindistan DdoS 
(şəbəkə hücumunun bir növüdür) 
hücumlarına  məruz qalan ilk on-
luğa daxil ölkələrdir. Bütün bunlar 
belə deməyə əsas verir ki, “G-20” 
qlobal çağırışlar fonunda birlikdə 
çalışmağa və ümumi tərəqqiyə 
nail olmağa çalışmalıdır.

Lakin qrupa daxil olan ölkələr 
arasında müəyyən məsələlərdə 
fikir ayrılıqlarının olması vacib 
qərarların qəbul olunmasını 
çətinləşdirir. Bunu Argentina 
sammitində yekun bəyannamənin 
belə son anda qəbul edilməsi 
də təsdiqləyir. Bununla belə, 
tarixçəsinin qısalığına baxma-

yaraq, “G-20” indiyədək qlobal 
miqyasda bir sıra mühüm uğurlara 
imza atmışdır. Maliyyə sistemində 
pozuntuların, terrorçu təşkilatların 
maliyyələşdirilməsinin qarşısı-
nın alınması kimi sahələri misal 
gətirmək olar. Bundan əlavə, 
“Böyük iyirmilik” maliyyə və 
idarəetmə sistemi ilə də nümunə 
rolunu oynayır. Bütün ziddiyyətlərə 

baxmayaraq, qəbul etdikləri 
yekun bəyannamədə də “G-20” 
qanunlara əsaslanan, sürətlə 
dəyişən dünyanın çağırışlarına 
effektiv cavab verməyə qadir 
olan beynəlxalq qaydaları yaxşı-
laşdırmaq üçün birlikdə işləmək 
öhdəliyini təsdiq etdiyini açıqladı. 
Sənəddə iqlim dəyişikliklərində, 
beynəlxalq ticarətdə, rəqəmsal 
iqtisadiyyatda, fiskal siyasətdə 
və digər problemləri əks etdirən 
bəndlər də yer almışdır. Bundan 
başqa, “G-20”, həmçinin 3 illik 
müddəti əhatə edən korrupsiya 
ilə mübarizə planını təsdiqlədi, 
terror məqsədləri ilə internetdən 
istifadəyə qarşı mübarizə aparma-
ğa çağırdı, o cümlədən miqrasiya 
problemlərinin səbəblərini aradan 
qaldırmaq üçün birlikdə fəaliyyət 
göstərməyin vacibliyini qeyd etdi. 
Növbəti sammitin 2019-cu ildə 
Yaponiyanın Osaka şəhərində 
keçirilməsi planlaşdırılır.

Səbuhi MƏMMƏDOV,  
“Xalq qəzeti”

hədəflər açıqlandı, 
fikir ayrılıqları qalır

Noyabrın 30-da Argentinanın paytaxtı Buenos-Ayres 
şəhərində keçirilmiş “G-20” (“Böyük iyirmilik”) sammiti 
başa çatdı. İki gün davam etmiş sammitdə 19 ölkənin lideri, 
BMT və Avropa İttifaqının nümayəndələri iştirak etdilər. Bir 
sıra beynəlxalq problemlər ətrafında müzakirələr aparılmış 
sammitdə yekun bəyannamə qəbul olundu. Otuz bir 
bənddən və bir sıra əlavələrdən ibarət olan bəyannamədə 
“G-20” iştirakçıları qanunlara əsaslanan, sürətlə dəyişən 
dünyanın çağırışlarına effektiv cavab verməyə qadir olan 
beynəlxalq qaydaları yaxşılaşdırmaq üçün birlikdə işləmək 
öhdəliyini təsdiq etdiklərini açıqladılar. 

